
日修月新，天星地潮，自然而成。守陽是魂，守陰是魄，所以真人煉魂合魄，慧發冥冥，泰定神凝。金形玉質，本乎精成，大藥既熟，身乃飛輕。時閒天樂，竹絲之清，綵雲繚繞，穩步南宮。昔承師訓，得此仙成。修煉之法，築爾丹址，鑿井尋鉛，取汞煉炁，石腳清泉，勿用雜類。一氣兩儀，三才鼎制，選揀名山，良友匡濟。仍請高道，禮誦科文：《玉皇玉樞》，《三元真武》，《南北斗經》，朗誦洞章，除滌穢氛。起首入室，悉換新衣。古仙上昇，丹井存誌，壇聽置造，另行諭知。精造堅修，抱本還虛。斯經垂世，盡露天機。默兀潛修，神昇紫微，功滿德備，玉詔來攜。」即說偈曰：全精保真，身安無欲。全氣養心，心靜絕物。全神返虛，虛極靜篤。水流故濁，水凝自清。動靜屬心，心靜道明。氣結似胎，伏母腹中。十月氣脫，身中有身。一朝出現，與母相分。今之煉士，黑雲蔽空。不有慧風，日月遭朦。一陰生忿，一陽生慾。忿從氣起，慾從精熾。被物境牽，失其南北。昧於生死，皆因愛慾。窒慾止念，懲忿戒心。心安氣和，氣和神清。抱元守一，超三界空。脫灑無礙，身列天庭。寸絲不挂，萬里昭明。真人復告常蓬曰：「吾今所說，即是靈泉丹詔之雲笈，煉化神虛之妙經。凡有皈依，盟天可傳。如遇非人，不可妄授。偕之五陵，共完八品。慧照宇宙，信心者少，鶴城童子〈名啟伭〉，深慕吾道，將吾諸經，普取歸一，併刊勸人。度化伭門，功證非小，如印施百千萬本，普及天下，四海五陵，吾當保奏天庭，名昇上界，澤降玉麟。此經所在之處，災障不干，萬神密護。設有善男信女，朝夕解悟體誦之者，白日沖虛，得成聖道，不入陰司。如有毀經滅教之人，城隍里社，檢舉以聞，雷火二部，即加報應。斯經功德，不可稱量〈平聲〉，汝當信受，必振伭風。」師說經已，雲飄太虛，香浮寶蓋，鶴翔軒外，瑞靄盈堂，異香撲鼻。常蓬百拜謝禮，信受奉行。〈臨江終此一品〉

